
Net ja Jesús tꞌanma̱a̱ydyʉ ꞌyʉxpʉjkpʉty: —Katʉ miits 
mjotmayꞌooktʉ. Pʉjta̱ꞌa̱ktʉ tiꞌigyʉ mjot mwinma̱ꞌa̱ñ ma̱ Dios 
es nandʉꞌʉn ma̱ ʉj. Ma̱dsʉ nDeety ꞌyity, may jam ja 
tsʉna̱a̱ydyákn. 



Pʉn kyajxyʉbʉ dʉꞌʉn, tʉʉxyʉpts ʉj miits nꞌanʉʉmʉdʉ. 
Nnejxyʉts ʉj nꞌokꞌʉxkukʉ ma̱ miits mꞌíttʉt. Es nétʉts nmínʉt 
jatʉgok es nyajnʉjxtʉdʉts miits es mjikyꞌáttʉt mʉt ʉj. 



Ʉj Fwank, mmʉmʉbʉjkpʉty. Mʉt yʉꞌʉgyʉjxmʉ Jesús ʉj 
nꞌítyʉts mʉt miidsʉty ma̱ Diosʉ kyutujkʉn, ayoꞌon 
es maꞌxtujkʉn. Tʉts xyjapʉjta̱ꞌa̱ktʉ éxtʉmʉ 

tsimyjyaꞌay ya̱ ma̱ islʉ diꞌibʉ                               
xyʉꞌa̱jtypy Patmʉs, mʉt                      

                                                                       ko nga̱jxwaꞌxyʉts ja    
                                                                       Diosʉ ꞌyayuk es 
                                                                       nnigajxy 
                                                                       nnimadyaꞌagyʉts 
                                                                       ja Kristʉ. 



Netyʉ ja Espíritʉ Santʉ xymyʉnejxyʉts tsa̱jpótm. Es jámʉts 
nꞌijxy tuꞌuk ꞌyuꞌuñʉ ma̱ ꞌyuñaaybyajn. 



Es nmʉdooyʉts nandʉꞌʉn nidʉgekyʉ diꞌibʉ jikyꞌa̱jttʉp 
tsa̱jpótm, naxwiiñ, nax patkʉꞌp, es jikymyejyñóty 
jyʉna̱ꞌa̱ndʉ: Pátʉdʉp ja Dios esʉ 
Borreeguꞌunk ja awda̱jtʉn, 
windsʉꞌkʉn, mʉjꞌa̱jtʉn esʉ mʉkꞌa̱jtʉn 
winʉ xʉʉ winʉ tiempʉ. 



Es nꞌijxyʉts nandʉꞌʉn ja jembyʉ Jerusalén ka̱jpn diꞌibʉ 
tsoꞌomp tsa̱jpótm ma̱ Dios, es kyʉdaꞌaky, es jantsy tsuj 
oydyúñ éxtʉmʉ pʉjkpʉ toxytyʉjk ko pyʉka̱ꞌa̱ñ. Es 
nmʉdoogajxyʉts jantsy mʉk ma̱ uñaaybyajn ma̱ Dios 
yajkutíky, es jyʉnaꞌañ: —Tyamʉ net ja Dios ꞌyity mʉt ja 
ja̱ꞌa̱yʉty, es 
jyikyꞌata̱ꞌa̱ñ mʉt 
yʉꞌʉjʉty, es 
yʉꞌʉjʉty 
tja̱ꞌa̱yꞌata̱ꞌa̱ñ. Kʉꞌʉm 
ja Dios ꞌyita̱ꞌa̱ñ mʉt 
yʉꞌʉjʉty, es 
Dyiosꞌátʉdʉt. 



Nétʉts ja anklʉs xytyukꞌijxy tuꞌugʉ mʉjnʉʉ diꞌibʉ mujxp ma̱ 
uñaaybyajn ma̱ Dios esʉ Borreeguꞌunk yajkutúktʉ. Tadʉ nʉʉ 
jantsy wa̱ꞌa̱ts éxtʉmʉ viidrʉ, es yʉꞌʉ dʉꞌʉn yajkypy ja 
jikyꞌa̱jtʉn winʉ xʉʉ winʉ tiempʉ. 



Tadʉ ka̱jpn kyaj ttseky esʉ xʉʉ es ni yʉ poꞌo ñiꞌánʉdʉt, mʉt 
ko Dios esʉ Borreeguꞌunk, jaꞌa jya̱jʉn mʉʉt kyudeꞌxyʉty. 



Es ni na̱ꞌa̱ kyatʉ́kʉdʉ 
diꞌibʉ axʉʉk, o diꞌibʉ 
tsoydyuꞌun mʉʉt, o 
winꞌʉꞌʉmbʉty, yʉꞌʉyʉ 
tʉ́kʉdʉp diꞌibʉ xyʉʉ 
ijtp kʉxja̱ꞌa̱y jap 
Borreeguꞌunk 
ñekykyʉjxy ma̱ 
yajja̱a̱ybyéty ja 
xyʉʉjʉty pʉ́nʉty 
jikyꞌa̱jttʉp winʉ xʉʉ 
winʉ tiempʉ. 



Esʉ Dios yajtʉ́tsxʉdʉt tʉgekyʉ ja 
wyinnʉʉ. Kyaj ꞌyokꞌijnʉt ja oꞌkʉn, 
jʉꞌʉy yaxʉn o ja pʉjk adoꞌonʉn, jaꞌa 
ko tʉgekyʉ diꞌibʉ tʉ ꞌyity, tʉ jaꞌa 
ñaxy kyexy. 



Es ni ma̱ kyanakyꞌítʉt ni tii diꞌibʉ ka̱jxpojkp. Ma̱ tadʉ ka̱jpn, 
Dios esʉ Borreeguꞌunk yajkutuka̱ꞌa̱ndʉ, esʉ myʉduumbʉty 
ꞌyawdata̱ꞌa̱nʉdʉ, es ꞌyíxtʉp ja Dios ja wyiin jyʉjp, es 
tmʉdáttʉt ja Diosʉ xyʉʉ ma̱ wyimbok. 



Es nꞌijxyʉts ja oꞌkpʉty, mʉj mutsk, tyánʉdʉ Dios winduuy. 
Ta ja neky oj yaꞌꞌayaꞌpwaꞌxy, es yaꞌixy wiꞌix tʉ tyundʉ niduꞌuk 
niduꞌuk. Es nandʉꞌʉn wiinkpʉ neky yaꞌꞌayaꞌpwaꞌxy ma̱ ꞌyity 
kʉxja̱ꞌa̱y ja xyʉʉjʉty pʉ́nʉty jikyꞌa̱jttʉp winʉ xʉʉ winʉ 
tiempʉ. Esʉ Dios tpayoꞌoy es ttukkumʉdooy 
ja oꞌkpʉty éxtʉm niduꞌuk niduꞌuk tʉ 
ꞌyadʉꞌʉtstʉ, dʉꞌʉn éxtʉmʉ naty 
ꞌyity kʉxja̱ꞌa̱y nekykyʉjxm. Jaꞌayʉ 
ja̱ꞌa̱y diꞌibʉ xyʉʉ 
kʉxja̱ꞌa̱y nekykyʉjxy ma̱ 
yajja̱a̱ybyéty ja xyʉʉjʉty 
pʉ́nʉty jikyꞌa̱jttʉp winʉ 
xʉʉ winʉ tiempʉ, yʉꞌʉyʉ 
kyaj yajkujʉdúwʉdʉ ma̱ ja 
mejyñ diꞌibʉ yaꞌamp 
éxtʉmʉ jʉʉn. 



Yʉ Espíritʉ Santʉ esʉ Borreeguꞌungʉ ñʉdoꞌoxy, jaꞌa 
njʉna̱ꞌa̱nʉm ja ja̱ꞌa̱y diꞌibʉ myʉbʉjktʉp ja Jesukristʉ, jaꞌa 

jʉnándʉp: —¡Min! Es diꞌibʉ myʉmʉdeepy, waꞌan nandʉꞌʉn 
tjʉnaꞌ̱a̱ñ: —¡Min! Es diꞌibáty tʉ́tsʉdʉp, waꞌan tmindʉ es 

tꞌaxá̱jʉdʉt nadʉꞌʉñʉ ja nʉʉ diꞌibʉ yajkypy ja jikyꞌa̱jtʉn winʉ 
xʉʉ winʉ 
tiempʉ.



60 60

Jaꞌa ko yʉ Dios nʉgoo oj tꞌoktsojknʉ ja 
naxwíñʉdʉ ja̱ꞌa̱yʉty, pa̱a̱ty ttuknigejxy ja 

tyuꞌukꞌUꞌunk, es pʉnaty myʉbʉjktʉp 
jikyꞌáttʉp winʉ xʉʉ winʉ tiempʉ es 

kyaj kyutʉgóydyʉt. 



ROMANɄS 3:23 tiꞌigyʉ yʉꞌʉ, mʉt ko nidʉgekyʉ tʉ 
pyekytyundʉ es dʉꞌʉn tʉ tmʉjagamgaꞌaktʉ ja Dios. 

ROMANɄS 6:23 Pes yʉ pojpʉ sitʉy yajkypy ja mʉjuꞌuñ, 
esʉ tadʉ mʉjuꞌuñ yʉꞌʉ dʉꞌʉn ja oꞌkʉn; per Dios 

nadʉꞌʉñʉ dyaky ja jikyꞌa̱jtʉnʉ winʉ xʉʉ winʉ tiempʉ 
mʉt jaꞌagyʉjxm Nindsʉnꞌa̱jtʉm Jesukristʉ. 

EBREEɄSɄTY 9:27 Extʉm tʉ yajtukꞌamʉbʉjta̱a̱gʉ es 
nidʉgekyʉ ja̱ꞌa̱yʉty ꞌyoogʉt tʉgok jeꞌeyʉ, net 

yajpayoꞌoydyʉt, 



ÉFESɄ 2:8,9 Jaꞌa ko Dios mayꞌa̱jtʉn mduꞌunxʉdʉ, pa̱a̱ty 
mnitsoꞌoktʉ mʉbʉjkʉngyʉjxm, kyaj jaꞌagyʉjxm diꞌibʉ 

mduundʉ o mwinma̱a̱ydyʉ, Dios
namayꞌa̱jtʉngyʉjxmʉꞌʉ dʉꞌʉn. Pa̱a̱ty kyaj ni wiꞌix tsoo 

mba̱a̱t ngamʉj ngapátʉm, mʉt ko ja nitsokʉn kyaj 
nmʉda̱jtʉm jaꞌagyʉjxm ko tii ʉdsa̱jtʉm nduꞌunʉm, 

yʉꞌʉ taadʉ ñayajkypy ja Dios. 

ROMANɄS 10:9,10 Pʉn mʉt ja mꞌa̱a̱ mjʉnaꞌ̱a̱ñ: 
“Ngupejkypyʉts mij, Jesús, éxtʉmdsʉ nWindsʉ́n”, es 

pʉn mmʉbejkypy mʉt ja mjot mwinma̱ꞌa̱ñ ko Dios 
yajjikypyʉjk ja Jesús ko ꞌyeꞌky, net mnitsoꞌogʉt. Mʉt ko 
mʉdʉ njotꞌa̱jt nwinma̱ꞌa̱ñꞌa̱jtʉm nmʉbʉjkʉm ja Dios es 

net nwʉꞌʉmʉm oy mʉt ja Dios, es mʉt ja nꞌa̱a̱ꞌa̱jtʉm 
njʉna̱ꞌa̱nʉm ko Jesukristʉ Nindsʉnꞌa̱jtʉm, es yʉꞌʉ 

dʉꞌʉn xytyukpátʉm ja nitsokʉn. 



FWANK 3:16,17 Jaꞌa ko yʉ Dios nʉgoo oj tꞌoktsojknʉ ja 
naxwíñʉdʉ ja̱ꞌa̱yʉty, pa̱a̱ty ttuknigejxy ja tyuꞌukꞌUꞌunk, 

es pʉnaty myʉbʉjktʉp jikyꞌáttʉp winʉ xʉʉ winʉ 
tiempʉ es kyaj kyutʉgóydyʉt. Jaꞌa ko Diosʉ ꞌyUꞌunk 
tkejxy es dyajnitsoꞌoktʉt ja naxwíñʉdʉ ja̱ꞌa̱yʉty, kyaj 
tkejxy esʉ ja̱ꞌa̱y ñʉjxtʉt ma̱ ja tʉydyuꞌunʉn winʉ xʉʉ 

winʉ tiempʉ. 



1 FWANK 5:11-13 Tya̱dʉ nika̱jxpajtʉn yʉꞌʉ dʉꞌʉn: ja 
Dios tʉ xymyoꞌoyʉm ja jikyꞌa̱jtʉn winʉ xʉʉ winʉ 

tiempʉ, esʉ tya̱dʉ jikyꞌa̱jtʉn ꞌyity mʉt ja 
ꞌyUꞌunkkyʉjxm. Diꞌibʉ ꞌyaxá̱jʉp ja Jesús éxtʉm ja Diosʉ 
ꞌyUꞌunk, myʉda̱jtypyʉ tya̱dʉ jikyꞌa̱jtʉn. Per diꞌibʉ kyaj 
tꞌaxa̱jʉ Jesús éxtʉm ja Diosʉ ꞌyUꞌunk, kyaj tmʉdatyʉ 

tya̱dʉ jikyꞌa̱jtʉn. Nnija̱ꞌa̱yʉdʉpts miits diꞌibʉ 
myʉbʉjktʉp ja Diosʉ ꞌyUꞌunk, es xyñijáwʉdʉt ko 
xymyʉdattʉ ja jikyꞌa̱jtʉn winʉ xʉʉ winʉ tiempʉ. 

